
«Ёшлар» телеканалидаги «Ҳуқуқ ва бурч» кўрсатувининг шу йил 29 июн, 13 ва 27 июл ҳамда 3 августдаги сонларида «Қамоқ афзалми ёки жарима?» мавзусида 4 қисмли баҳс намойиш этилди. Баҳсда ҳуқуқшунос олимлар, адвокатлар, жамоатчилик вакиллари, талаба ёшлар ва Америка юристлар ассоциациясининг Ўзбекистондаги ходимлари иштирок этишди. Кўрсатув қатнашувчилари ижтимоий хавфи катта бўлмаган жиноят содир этган шахсларга нисбатан озодликдан маҳрум қилиш жазоси тайинлаш ўрнига жарима каби бошқа жазоларни қўллаш ҳар томонлама фойдали бўлиши ҳақида бир тўхтамга келишди. «Ҳуррият» газетасининг 2001 йил 24 июлдаги 29-сонида эълон қилинган «Таклифингиз борми, айтинг…» сарлавҳали мақолада кўрсатувда билдирилган таклифлар ҳақида ижобий фикрлар баён қилинган. 
Шуни алоҳида таъкидлаш жоизки, «Ҳуқуқ ва бурч» кўрсатувининг ўтган 2000 йилнинг 10 март, 5 ва 19 майдаги бир неча сони ҳам юқоридаги мавзуга бағишланиб, кенг жамоатчилик томонидан ижобий кутиб олинганди. 

Қуйида ижтимоий хавфи катта бўлмаган жиноят содир этганларга нисбатан озодликдан маҳрум қилиш билан боғлиқ бўлмаган жазолар тайинлаш учун Жиноят Кодексига ўзгартириш ва қўшимчалар киритиш бўйича кўрсатувда билдирилган таклифлар баён этилмоқда:

· «жамоат иззаси» деган жазо турини киритиш;

· суд томонидан айбдор деб топилган шахсларни маълум муддатга ўзлари яшаб турган ҳудуддаги ободончилик ишларига жалб қилиш жазосига тортиш ва шу тариқа жазони кенг жамоатчилик кўзи олдида ўташини таъминлаш, уларга бажарган иш ҳақининг 20 фоизини тўлаш; 

· «уй қамоғи» деган жазо турини киритиш; 

· вояга етмаганларга нисбатан умуман озодликдан маҳрум қилиш жазосини қўлламаслик;

· эҳтиётсизлик оқибатида турли даражадаги тан жароҳати етказган шахсларга нисбатан озодликдан маҳрум қилиш жазосини умуман тайинламаслик;

· айрим ҳолатларда қўшимча чора сифатида безорилик жинояти содир этган шахсларни маълум муддатгача бир-бирларига маълум масофадан яқин келишини таъқиқлаш ҳамда бир-бирлари билан битта хонада бўлишининг олдини олиш чораларини қўллаш;

· «хун тўлаш» жазосини киритиш: эҳтиётсизлик оқибатида содир этилган жиноят туфайли айбдор деб топилган шахс жабрланув-чиларга ёки агар жабрланувчи вафот этган бўлса унинг оила-аъзоларига маълум миқдорда товон тўлаган тақдирда озодликдан маҳрум қилиш жазосини тайинламаслик;

· «келишув битими» деган модда киритиш: агар жиноят содир этган шахс жабрланувчига етказилган барча моддий ва маънавий зарарларни тўлаганлиги сабабли зарар тўла қопланган ёки жабрланувчи айбланувчини кечириб, аризасини қайтариб олган бўлса жиноий ишни ҳаракатдан ётқизиш;

· хорижий мамлакатларга ўз ташаббуси билан бориб меҳнат қилиш натижасида ишлаб топилган валюта маблағларини Ўзбекистонга олиб келиб ноқонуний равишда тасарруф этган шахсларга нисбатан енгил жазо тайинлаш ва уларга тегишли валюта маблағларини мусодара қилмаслик;

· Жиноят Кодексидаги «жуда кўп миқдор»ни энг кам ойлик иш ҳақининг 2000 (икки минг) баравари қилиб белгилаш ва зарар миқдорларини шунга кўра белгилаш;

· иложи бўлмаган ҳолларда озодликдан маҳрум қилиш жазоси ўрнига бир неча кундан 6 ойгача қамоқ жазоси беришни амалиётда кўпроқ қўллаш;

· Ўзбекистоннинг иш кучига муҳтож минтақаларида маҳбуслар учун алоҳида фермер хўжаликлари ташкил этиш ва меҳнат билан тарбиялаш.

«Ёшлар» телеканалининг «Ҳуқуқ ва бурч» кўрсатувининг тўртта сонида билдирилган таклифлар кенг жамоатчилик томонидан ижобий кутиб олинганини алоҳида таъкидлаб, мазкур таклифлар Ўзбекистон Республикасининг Жиноят Кодексига ўзгартириш ва қўшимчалар киритиш пайтида инобатга олинишига ишонч билдирамиз. Бу эса ўз навбатида демократик жамият барпо қилиш, аҳоли ўртасида адолатга бўлган ишончни мустаҳкамлаш ҳамда жиноят қонунчилигини эркинлаштириш ишига ижобий таъсир кўрсатади.

